
Annotatsiya. Maqolada budjet tashkilotlarida qurilish-taʼmirlash xarajatlari hisobini 

takomillashtirish masalasi yirik davlat oliy taʼlim tashkiloti - Termiz davlat universitetining 2021-

2025-yillardagi yillik moliyaviy hisoboti maʼlumotlari asosida tadqiq etilgan. Dinamik, tuzilmaviy 

va koeffitsientli tahlil natijasida taʼmirlash xarajatlarining 16,1 mlrd. soʻmdan 1,1 mlrd. 

soʻmgacha qisqargani, taʼmirlash intensivligining 23,1 foizdan 1,4 foizgacha pasaygani hamda 

besh yilda 25,8 mlrd. soʻmlik kapital taʼmirlash xarajatlari aktivlashtirilmasdan davr xarajati 

sifatida tan olingani aniqlangan. Muammolarni bartaraf etish uchun kapital taʼmirlash 

xarajatlarini aniqlashning uch elementli mezoni, “Bino va inshootlarga kapital qoʻyilmalar” 

schyoti tarkibida ish turlari boʻyicha ishchi schyotlar, bino va inshootlar obyektlarining yagona 

registri hamda budjetdan tashqari mablagʻlar smetasida kapital taʼmirlash uchun sarflanmay 

qolgan qismni aynan shu maqsadda saqlab qolish mexanizmi asoslangan. 

Kalit soʻzlar: budjet tashkiloti, qurilish-taʼmirlash xarajatlari, kapital taʼmirlash, 

kapitallashtirish mezoni, ishchi schyot; obyektlar registri, rivojlantirish jamgʻarmasi, taʼmirlash 

intensivligi. 

Аннотация. В статье исследуется совершенствование учёта строительно-

ремонтных расходов в бюджетных организациях на основе данных годовой финансовой 

отчётности крупного государственного вуза - Термезского государственного 

университета за 2021-2025 годы. Динамический, структурный и коэффициентный анализ 

показал сокращение расходов на ремонт с 16,1 до 1,1 млрд сумов, снижение интенсивности 

ремонта с 23,1 до 1,4 процента, а также признание 25,8 млрд сумов расходов на 

капитальный ремонт расходами периода без их капитализации. Для устранения 

выявленных проблем обоснованы трёхэлементный критерий выявления расходов на 

капитальный ремонт, рабочие счета по видам работ в составе счёта «Капитальные 

вложения в здания и сооружения», единый реестр объектов зданий и сооружений, а также 

механизм сохранения неизрасходованной части средств на капитальный ремонт в сметах 

внебюджетных средств для использования по тому же назначению. 

Ключевые слова: бюджетная организация, строительно-ремонтные расходы, 

капитальный ремонт, критерий капитализации, рабочий счёт, реестр объектов, фонд 

развития, интенсивность ремонта. 

Abstract. The article examines the improvement of accounting for construction and repair 

expenditures in budgetary organizations using the 2021-2025 annual financial statements of a 

large public university, Termez State University. Dynamic, structural and ratio analysis revealed 

that repair expenditures fell from 16.1 to 1.1 billion soums, repair intensity declined from 23.1 to 

1.4 percent, and 25.8 billion soums of capital repair costs were expensed without capitalization. 

To address these problems, the study substantiates a three-element criterion for identifying capital 

repair costs, working accounts by type of work within the “Capital investments in buildings and 

structures” account, a unified register of buildings and structures, and a mechanism that preserves 

the unspent part of capital repair appropriations in extra-budgetary estimates for the same 

purpose in the following year. 

Keywords: budgetary organization, construction and repair expenditures, capital repair, 

capitalization criterion, working account, asset register, development fund, repair intensity. 

 

Kirish 
Jahon mamlakatlarida davlat sektori moliyaviy hisobi kassa metodidan hisoblash (accrual) 

metodiga izchil oʻtmoqda va bu jarayonda davlat aktivlari, avvalo bino va inshootlarning toʻliq 

hamda haqqoniy hisobi markaziy masalaga aylangan. Xalqaro buxgalterlar federatsiyasi, CIPFA 

va IPSASBning soʻnggi hisobotiga koʻra, 2030-yilga borib dunyo yurisdiksiyalarining 56 foizi 

hisoblash metodida hisobot tuzishi, ularning 81 foizi esa davlat sektori uchun xalqaro standartlarga 

tayanishi kutilmoqda [1]. 

Oʻzbekistonda “Oʻzbekiston - 2030” strategiyasi [2] doirasida ijtimoiy infratuzilmani 

yangilash, davlat oliy taʼlim muassasalariga moliyaviy mustaqillik berish [3] hamda 2025-2030-

yillarda davlat moliyasini boshqarish tizimini takomillashtirish strategiyasida belgilangan 

hisoblash metodiga bosqichma-bosqich oʻtish [4] vazifalari qoʻyilgan. Moliyaviy mustaqillik 

kengaygani sari binolarni saqlash va taʼmirlash xarajatlarining yuki muassasalarning oʻz 

mablagʻlari zimmasiga oʻtadi, taʼmirni moliyalashtirish toʻgʻrisidagi qaror esa markazdan emas, 

muassasa darajasida qabul qilinadi. 

Budjet kodeksi [5] va “Buxgalteriya hisobi toʻgʻrisida”gi Qonun [6] budjet tashkilotlarida 

aktivlar hisobining umumiy huquqiy asoslarini belgilaydi. Budjet hisobining 8-son standarti 

“Koʻchmas mulk, bino va jihozlar” esa obyekt holatini yaxshilovchi keyingi xarajatlarni 

aktivlashtirish tamoyilini belgilaydi [7], biroq bu tamoyilni qoʻllash uchun hisobchida aniq 

indikatorlar ham, tasdiqlovchi hujjat talablari ham mavjud emas. Natijada kapital va joriy 

taʼmirlash oʻrtasidagi chegara subyektiv kasbiy mulohazaga qoldiriladi, xarajatlar obyektlar 

kesimida jamlanmaydi, taʼmir esa qoldiq tamoyilida moliyalashtiriladi. Mazkur maqolaning 

maqsadi - budjet tashkiloti misolida qurilish-taʼmirlash xarajatlari hisobining amaldagi holatini 

real hisobot maʼlumotlari asosida baholash va aniqlangan muammolarni bartaraf etishga qaratilgan 

toʻrt yoʻnalishdagi takliflarni ilmiy asoslashdan iborat. 

 

Mavzuga oid adabiyotlar sharhi 
Davlat sektorida aktivlarga keyingi xarajatlar hisobining meʼyoriy asoslari xalqaro 

standartlarda shakllangan. IPSAS 17 keyingi xarajatlarni kelgusi iqtisodiy naf yoki xizmat 

salohiyati mezoni asosida tan olishni, yirik komponentlarni alohida hisobga olishni va 

almashtirilgan qism qiymatini hisobdan chiqarishni talab qiladi [9]; 2025-yildan kuchga kirgan 

IPSAS 45 esa davlat sektoriga xos infratuzilma va meros aktivlari boʻyicha talablarni 

chuqurlashtirgan [10]. AQSHda GASBning 34-son standarti infratuzilma aktivlari uchun holat 

baholashlariga asoslangan muqobil yondashuvni joriy etgan [11], davlat oliy taʼlim muassasalari 

uchun esa alohida 35-son standart amal qiladi [12]; federal darajada FASABning 42-son standarti 

kechiktirilgan taʼmir va texnik xizmatni oʻlchash hamda hisobotda ochib berishni majburiy qilgan 

[13]. Buyuk Britaniyada hukumat moliyaviy hisobot qoʻllanmasi komponentli yondashuv va 

kapitallashtirishning miqdoriy quyi chegaralarini belgilaydi [14], Rossiya Federatsiyasida esa 

davlat sektori uchun “Asosiy vositalar” federal standarti obyektni rekonstruksiya va 

modernizatsiya qilish xarajatlarini uning qiymatiga qoʻshish tartibini nazarda tutadi [15]. 

Xorijlik tadqiqotchilardan M.Abdulrahman davlat sektori muassasalarida kapital xarajatlar 

hisobining amaliyotini [23], M.Goldsmith esa infratuzilma boshqaruvi va davlat aktivlarining 

barqarorligi masalalarini [24] tadqiq etgan; biroq ularning tavsiyalari asosan hisoblash metodiga 

toʻliq oʻtgan tizimlar uchun ishlab chiqilgan. 

Mamlakatimiz olimlaridan A.Karimov, F.Islomov va A.Avloqulov [16], S.U.Mehmonov 

va D.Y.Ubaydullayev [17] ishlarida budjet tashkilotlarida buxgalteriya hisobini tashkil etish va 

yuritishning umumiy masalalari, A.Ostonokulov tadqiqotlarida budjetdan tashqari mablagʻlar 

hisobi va hisoboti metodologiyasi hamda davlat sektorida xalqaro standartlarni qoʻllash [18, 19], 

A.S.Xodjayev ishida oliy taʼlim muassasalarining budjetdan tashqari mablagʻlari hisobi va ichki 

auditi [20], S.M.Buzrukxonov tadqiqotida oliy taʼlimni moliyalashtirishni takomillashtirish [21], 

D.Abdujalilova ishida esa toʻlov-kontrakt mablagʻlari boʻyicha xarajatlar hisobi [22] tadqiq 

etilgan. Muallifning avvalgi ishlarida mavzuning asoslari, xorij tajribasi va uslubiy jihatlari 

yoritilgan [25-27]. 

Adabiyotlar tahlili shuni koʻrsatadiki, budjet tashkilotlarida kapital taʼmirlash xarajatlarini 

tan olishning tekshiriladigan mezonlarga asoslangan yaxlit mexanizmi, ushbu xarajatlarni ish 

turlari va obyektlar kesimida hisobga olish tartibi hamda taʼmirni moliyalashtirishning 

barqarorligini taʼminlovchi smeta mexanizmi maxsus tadqiqot obyekti sifatida yetarlicha 

oʻrganilmagan. Mazkur ilmiy boʻshliqni toʻldirish maqolaning ilmiy yangiligini belgilaydi. 

 

Tadqiqot metodologiyasi 
Tadqiqot obyekti sifatida davlat universiteti tanlangan. Universitet moliyaviy mustaqillik 

berilgan, keng bino-inshootlar majmuasiga ega va faoliyati uch manba - Davlat budjeti 

mablagʻlari, toʻlov-kontrakt tushumlari hamda budjet tashkilotini rivojlantirish jamgʻarmasi 

hisobidan moliyalashtiriladigan tashkilotdir. Axborot bazasini universitetning 2021-2025-

yillardagi yillik moliyaviy hisoboti tashkil etadi: balans (1-son shakl), xarajatlar smetasining ijrosi 

toʻgʻrisidagi hisobot (2-son shakl), toʻlov-kontrakt va rivojlantirish jamgʻarmasi mablagʻlari 

harakati toʻgʻrisidagi hisobotlar hamda nomoliyaviy aktivlar harakati toʻgʻrisidagi hisobot (5-son 

shakl) [28]. Barcha koʻrsatkichlar million soʻmda keltiriladi. 

Maʼlumotlarning ishonchliligi bir necha protsedura orqali taʼminlandi: har bir shaklda yil 

oxiri qoldiqlarining keyingi yil boshi qoldiqlariga mosligi tekshirildi va besh yillik zanjir uzilishsiz 

tasdiqlandi; asosiy vositalar harakati balans maʼlumotlari bilan solishtirildi; hisobot shakllarining 

ikki avlodi oʻrtasidagi oʻtishda koʻrsatkichlar yagona tuzilmaga keltirildi. Tahlil usullari sifatida 

dinamik (gorizontal) va tuzilmaviy (vertikal) tahlil hamda nisbiy koʻrsatkichlar usuli qoʻllanildi. 

Taʼmirlash intensivligi koeffitsienti yillik taʼmirlash xarajatlarining yil boshidagi asosiy vositalar 

qiymatiga nisbati sifatida hisoblandi (Kint = Q / F). Sifat xulosalari uch mustaqil hisobot 

manbasini oʻzaro bogʻlash (triangulyatsiya) orqali tasdiqlandi. 

Takliflarni ishlab chiqishda tizimli yondashuv, qiyosiy tahlil, abstrakt-mantiqiy fikrlash va 

modellashtirish usullaridan foydalanildi. Takliflarning amaliy yaroqliligi universitet obyektlari 

boʻyicha toʻldirilgan toifalash qarori varaqlari va obyektlar registri namunalarida sinovdan 

oʻtkazildi. 

Tahlil va natijalar 
Taʼmirlash xarajatlarining besh yillik dinamikasi keskin va bir yoʻnalishli tendensiyani 

koʻrsatdi (1-jadval). Xarajatlar 2021-yildagi 16 067,2 mln. soʻmdan 2024-yilda 1 141,8 mln. 

soʻmgacha - oʻrtacha yiliga 41 foizga qisqarib, 2025-yilda qisman 1 942,4 mln. soʻmga tiklangan. 

Ularning universitet umumiy kassa xarajatlaridagi ulushi 12,0 foizdan 0,3-0,4 foizgacha tushgan, 

chunki ayni davrda umumiy xarajatlar qariyb toʻrt baravar oʻsgan. Asosiy vositalar qiymati esa 78 

645,7 mln. soʻmdan 150 408,1 mln. soʻmgacha koʻtarilgan: aktivlar bazasi ikki baravar kengaygan 

sharoitda uni saqlash xarajatlari oʻn baravardan ortiq qisqargan. 

1-jadval 

Universitetda qurilish-taʼmirlash xarajatlarining hajmi va dinamikasi (mln. soʻm) 

Koʻrsatkich 2021 2022 2023 2024 2025 
Kapital taʼmirlash 9 765,5 12 029,0 3 666,8 13,0 296,0 
Joriy taʼmirlash 6 301,7 2 220,8 925,1 1 128,8 1 646,4 
Taʼmirlash xarajatlari - jami 16 067,2 14 249,8 4 591,8 1 141,8 1 942,4 
Umumiy kassa xarajatlaridagi ulushi, 
% 

12,0 10,9 2,7 0,3 0,4 

Kapital taʼmir ulushi, % 60,8 84,4 79,9 1,1 15,2 
Taʼmirlash intensivligi (Kint), % 23,1 18,1 4,8 0,9 1,4 
Asosiy vositalar (yil oxiriga) 78 645,7 94 700,3 133 

408,3 
142 

046,1 
150 

408,1 
Manba: universitetning 2021-2025-yillardagi yillik moliyaviy hisoboti maʼlumotlari 

asosida muallif tomonidan hisoblangan. 

Xarajatlar tuzilmasida ikki tub siljish qayd etildi. Birinchidan, kapital taʼmir ulushi 2021-

2023-yillardagi 61-84 foizdan 2024-2025-yillarda 1-15 foizgacha tushgan, yaʼni universitet bazani 

yangilash rejimidan faqat kundalik saqlash rejimiga oʻtgan. Ikkinchidan, moliyalashtirish manbasi 

toʻlov-kontrakt mablagʻlaridan (2021-yilda 100 foiz) rivojlantirish jamgʻarmasiga (2025-yilda 100 

foiz) toʻliq koʻchgan. Budjet mablagʻlari smetasida esa besh yil davomida taʼmirlash moddalari 

umuman nazarda tutilmagan. Taʼmirlash intensivligi 23,1 foizdan 1,4 foizgacha pasaygan, eskirish 

koeffitsienti esa 36-37 foiz darajasida saqlanib qolgan (1-rasm). 

 
1-rasm. Taʼmirlash xarajatlari va taʼmirlash intensivligi dinamikasi 

Manba: 1-jadval maʼlumotlari asosida muallif tomonidan tuzilgan. 

Tahlilning eng muhim topilmasi kapital qoʻyilmalar boʻyicha olingan. Besh yilda 25,8 

mlrd. soʻmlik kapital taʼmirlash xarajatlari amalga oshirilgani holda “Bino va inshootlarga kapital 

qoʻyilmalar” schyoti barcha hisobot sanalarida boʻsh turgan, nomoliyaviy aktivlar harakati 

hisobotida “qurilgan (yaratilgan)” qatori boʻyicha kirim qayd etilmagan va binolar qiymati taʼmir 

hisobiga oʻsmagan. Demak, kapital taʼmirlash xarajatlari aktivlashtirilmasdan davr xarajati 

sifatida tan olingan. Bu xulosa uch mustaqil hisobot manbasi orqali tasdiqlandi. Kam koʻrsatish 

miqdori bino va inshootlar qiymatining qariyb 37 foiziga teng. Shuningdek, kassa va haqiqiy 

xarajatlar davrlar boʻyicha mos kelmasligi (2022-yilda 7,7 mlrd. soʻmlik tafovut), xarajatlarning 

obyektlar kesimida jamlanmasligi va kapital taʼmirdan soʻng xizmat muddati hamda amortizatsiya 

bazasining qayta koʻrilmasligi aniqlandi. 

Aniqlangan muammolarning umumiy ildizi - tan olish tamoyilining amaliy mexanizm 

bilan taʼminlanmaganidir. Shu asosda takomillashtirish toʻrt oʻzaro bogʻliq yoʻnalishda amalga 

oshirildi. 

Birinchi va markaziy yoʻnalish - xarajatlarni tan olishning tekshiriladigan mezonini 

yaratish. Kapital taʼmirlash xarajatlarini aniqlashning uch elementli mezoni texnik, vaqt va 

miqdoriy elementlar kombinatsiyasiga asoslanadi (2-jadval). Texnik element ishning obyekt 

konstruktiv qismlarini almashtirish yoki tiklashni oʻz ichiga olishi hamda uning holati yoxud 

xizmat muddatiga taʼsir koʻrsatishini, vaqt elementi ish samarasining bir hisobot davridan ortiq 

davom etishini, miqdoriy element esa ish qiymatining obyekt jami qiymatining besh foizidan yoki 

hisob siyosatida belgilangan qatʼiy quyi chegaradan yuqoriligini ifodalaydi. 

2-jadval 

Kapital taʼmirlash xarajatlarini aniqlashning uch elementli mezoni 

Element Mazmuni (indikator) Tasdiqlovchi hujjat Javobgar 
Texnik Konstruktiv qismlar 

almashtiriladi yoki tiklanadi; 
obyekt holati yoki xizmat 

muddatiga taʼsir bor 

Texnik xulosa, 
nuqson 

dalolatnomasi 

Xoʻjalik (kapital 
qurilish) boʻlimi 

Vaqt Ish samarasi bir hisobot 
davridan ortiq davom etadi 

Ish turi tavsifi, loyiha-
smeta hujjatlari 

Reja-moliya 
boʻlimi 

Miqdoriy Ish qiymati obyekt qiymatining 
5 foizidan yoki hisob 

siyosatidagi qatʼiy quyi 
chegaradan yuqori 

Smeta, bajarilgan 
ishlar dalolatnomasi 

Buxgalteriya 
xizmati 

Qoida Kamida ikki element bajarilsa - 
xarajat kapitallashtiriladi 

Toifalash toʻgʻrisidagi 
qaror varagʻi 

Bosh hisobchi 

Manba: muallif ishlanmasi. 

“Kamida ikki element” qoidasi ikki xavfni muvozanatlaydi: faqat texnik elementga 

tayanish subyektivlikni saqlab qoladi, faqat miqdoriy boʻsagʻaga tayanish esa mazmunan joriy, 

ammo qimmat ishlarni asossiz kapitallashtirishga olib keladi. Har bir element oʻz hujjatiga 

bogʻlangani bois mezon tekshiriladigan boʻladi: hisobchi ham, auditor ham qarorning asosini 

hujjatlardan koʻra oladi. 

Mezonni qoʻllash toifalash qarori varagʻi orqali hujjatlashtiriladi. Varaq har bir taʼmirlash 

ishi boʻyicha ish qabul qilinishidan oldin toʻldirilib, unda obyekt va uning registrdagi kodi, ishning 

tavsifi, uch element boʻyicha “ha/yoʻq” baholari tasdiqlovchi hujjatlarga havolalar bilan, yakuniy 

toifa hamda xoʻjalik boʻlimi, reja-moliya boʻlimi va bosh hisobchining imzolari qayd etiladi. 

Varaq uch boʻlinmaning kelishilgan qarorini rasmiylashtirib, texnik axborotning hisob qaroriga 

yetib bormasligi muammosini bartaraf etadi va yillar oʻtib ham har bir qarorning audit izini 

saqlaydi. Ichki nazorat vositasi sifatida varaqsiz kapital taʼmirlash moddasi boʻyicha buxgalteriya 

yozuvi kiritish va toʻlov oʻtkazish taqiqlanadi. 

Mezonning amaliy yaroqliligi universitet obyektlari boʻyicha toʻldirilgan uchta varaqda 

tekshirildi (3-jadval). Chegaraviy holat - oyna-eshik bloklarini almashtirish ishi mezon 

konstruksiyasining afzalligini yaqqol koʻrsatdi: faqat miqdoriy boʻsagʻaga tayanilganda 380,0 

mln. soʻmlik, mazmunan kapital xususiyatli ish davr xarajatiga yozilib, binoning balans qiymati 

oshmay qolar edi. Aksincha, bosh oʻquv binosidagi boʻyash ishlari qiymati sezilarli boʻlsa-da, 

birorta element bajarilmagani bois joriy toifada qoldi - bu qimmat, ammo mazmunan joriy 

ishlarning asossiz aktivlashtirilishining oldini oladi. 

3-jadval 

Uch elementli mezonni toifalash qarori varaqlarida sinash natijalari 

Obyekt va ish Qiymati, 
mln. soʻm 

Texnik Vaqt Miqdoriy Soni Toifa 

№ 2-talabalar turar joyi - tom 
qoplamasi va isitish tizimini 
yangilash 

1 850,0 ha ha ha (43,5 %) 3 Kapital 

Bosh oʻquv binosi - boʻyash va 
joriy taʼmir ishlari 

310,0 yoʻq yoʻq yoʻq (1,7 %) 0 Joriy 

Filologiya fakulteti binosi - 148 ta 
oyna-eshik blokini almashtirish 

380,0 ha ha yoʻq (4,05 
%) 

2 Kapital 

Manba: muallif tomonidan universitet obyektlari boʻyicha toʻldirilgan toifalash qarori 

varaqlari asosida tuzilgan. 

Amaldagi yagona schyotlar rejasiga muvofiq yangi qurilish, rekonstruksiya va kapital 

taʼmirlash xarajatlari 241 100 “Bino va inshootlarga kapital qoʻyilmalar” subschyotida umumiy 

tarzda toʻplanadi, ish turlari boʻyicha majburiy analitik kesim esa belgilanmagan [8]. Bunday 

holatda kapital xususiyatli xarajatlarning tarkibi hisobda koʻrinmaydi va ularni davr xarajatiga 

oʻtkazish uchun hech qanday tizimli toʻsiq mavjud boʻlmaydi. Shu bois qurilish-taʼmirlash 

xarajatlarini ularning turlari kesimida mazkur subschyot tarkibida uchta ishchi schyotda hisobga 

olish taklif etildi (4-jadval). 

4-jadval 

“Bino va inshootlarga kapital qoʻyilmalar” schyoti tarkibida taklif etilayotgan ishchi 

schyotlar 

Ishchi 
schyot 

Nomi Hisobga olinadigan 
xarajatlar 

Ish yakunlangach 

241 100/1 Bino va inshootlarni 
yangi qurishga 

kapital qoʻyilmalar 

Yangi bino va 
inshootlarni barpo 

etish xarajatlari 

221 100 “Bino va 
inshootlar” subschyotiga 

yangi obyekt sifatida 
oʻtkaziladi 

241 100/2 Bino va inshootlarni 
rekonstruksiya 
qilishga kapital 

qoʻyilmalar 

Obyektning texnik-
iqtisodiy 

koʻrsatkichlarini 
oʻzgartiruvchi ishlar 

221 100 subschyotida 
obyekt qiymatiga qoʻshiladi 

241 100/3 Bino va inshootlarni 
kapital taʼmirlashga 
kapital qoʻyilmalar 

Uch elementli mezon 
boʻyicha kapital deb 

toifalangan taʼmir 
ishlari 

221 100 subschyotida 
obyekt qiymatiga qoʻshiladi; 
almashtirilgan komponent 

hisobdan chiqariladi 
Manba: muallif ishlanmasi. 

Budjet hisobining 2-son standarti budjet tashkilotlariga schyotlar rejasiga qoʻshimcha 

analitik schyotlardan foydalanish huquqini bergani bois ishchi schyotlar subschyot kodini 

oʻzgartirmagan holda “/1”, “/2”, “/3” belgilari bilan ochiladi va har bir yozuvga obyekt kodi 

analitik belgi sifatida biriktiriladi. Aktivlashtirish yozuvlari quyidagi ketma-ketlikda amalga 

oshiriladi: mezon boʻyicha kapital deb toifalangan ish dalolatnoma asosida qabul qilinganda 

tegishli ishchi schyot debetlanib, pudratchilar bilan hisob-kitoblar schyoti kreditlanadi; yirik 

konstruktiv qism almashtirilganda uning qoldiq qiymati hisobdan chiqariladi; ish yakunlangach 

toʻplangan xarajatlar 221 100 subschyotiga oʻtkaziladi; amortizatsiya esa yangilangan qiymat va 

qayta koʻrilgan qolgan xizmat muddatidan hisoblanadi. 

Yotoqxona misolida almashtirilgan eski tom qoplamasi va isitish tizimining brutto qiymati 



 “Moliyaviy texnologiyalar” ilmiy elektron jurnali                     
 

 “Moliyaviy texnologiyalar” ilmiy elektron jurnali           5-son     2026-yil    632 

ISSN: 2181-3965 

VOLUME 5 

420,0 mln. soʻm, jamgʻarilgan amortizatsiyasi 323,6 mln. soʻm boʻlib, 96,4 mln. soʻmlik qoldiq 

qiymat moliyaviy natijaga oʻtkazildi; obyektning yangilangan qiymati 5 680,0 mln. soʻmni, qolgan 

xizmat muddati esa 22 yil oʻrniga 27 yilni tashkil etdi. Ichki nazorat vositasi sifatida nazorat 

tengligi joriy etiladi: kapital taʼmirlash moddasi boʻyicha kassa xarajatlari 241 100/3 ishchi 

schyotining debet aylanmasi bilan har oyda solishtiriladi va tafovut yozma izohlanishi shart. 

Tahlil tadqiqot obyektida qurilish-taʼmirlash xarajatlarining obyektlar kesimidagi 

jamlanma hisobi yuritilmasligini koʻrsatdi: zarur maʼlumotlar inventar kartochkalari, bajarilgan 

ishlar dalolatnomalari va smetalarda tarqoq holda saqlanadi. Natijada qaysi binoga qancha mablagʻ 

sarflangani hisobda koʻrinmay qolgan. 

Muammoni hal etish uchun bino va inshootlar obyektlarining yagona registrini qoʻllash 

taklif etildi. Registr yangi hujjat emas, mavjud maʼlumotlarni yagona nuqtada jamlovchi elektron 

kartoteka boʻlib, har bir obyekt boʻyicha quyidagi boʻlimlarni oʻz ichiga oladi: identifikatsion 

rekvizitlar (kod, inventar raqami, joylashuvi, maydoni, foydalanish maqsadi); qiymat 

koʻrsatkichlari (brutto qiymat, jamgʻarilgan amortizatsiya, qayta baholashlar); xizmat muddati; 

texnik holat baholari; taʼmirlash tarixi (sana, ish turi, toifasi, qiymati, moliyalashtirish manbai, 

qaror varagʻi raqami); yirik konstruktiv qismlar va ularning almashtirish rejasi; kechiktirilgan 

taʼmirlash ishlari hamda obyekt boʻyicha nazorat koʻrsatkichlari. 

Har bir obyektga takrorlanmaydigan kod beriladi: guruh belgisi (OB - oʻquv-maʼmuriy 

bino, TJ - talabalar turar joyi, IN - inshoot) va tartib raqami. Kod buxgalteriya hisobining 

avtomatlashtirilgan tizimida analitik belgi sifatida faollashtiriladi va qurilish-taʼmirlash 

xarajatlariga oid har bir yozuvga majburiy biriktiriladi. 

Registr namunalarida obyekt kesimidagi nazorat koʻrsatkichlari hisoblandi: yotoqxona 

boʻyicha taʼmirlash intensivligi 43,5 foizni, bosh oʻquv binosi boʻyicha 1,7 foizni, filologiya 

fakulteti binosi boʻyicha 4,05 foizni tashkil etdi; kechiktirilgan taʼmirning obyekt brutto qiymatiga 

nisbati bosh oʻquv binosi boʻyicha 3,4 foiz, filologiya fakulteti binosi boʻyicha 12,8 foiz boʻldi. 

Registr yillik inventarizatsiya, qayta baholash va toifalash hujjatlari bilan tutashadi, kechiktirilgan 

taʼmir roʻyxatini shakllantirish uchun tayyor asos beradi hamda hisoblash metodiga oʻtishda 

dastlabki balansni shakllantirish ishining asosiy qismini oldindan bajaradi. 

Moliyalashtirish manbalari tahlili taʼmirning butun yuki budjetdan tashqari manbalarga 

tushishini va u qoldiq tamoyilida moliyalashtirilishini koʻrsatdi: daromadlar taranglashgan davrda 

aynan taʼmir xarajatlari birinchi boʻlib qisqartiriladi, yil yakunida foydalanilmagan mablagʻ esa 

keyingi yil smetasida boshqa xarajat guruhlariga qayta taqsimlanadi. 

Shu bois budjet tashkilotining budjetdan tashqari mablagʻlar boʻyicha smetalarida kapital 

taʼmirlash maqsadida rejalashtirilib sarflanmay qolgan qismini kelgusi yil smetalarida xarajat 

guruhlariga qayta taqsimlamasdan aynan shu maqsadda sarflanishini taʼminlash taklif etildi. 

Mexanizm uch elementdan iborat: rivojlantirish jamgʻarmasi smetasida moddiy-texnika bazasini 

saqlashning himoyalangan maqsadli yoʻnalishi ajratiladi va unga minimal ulush vakolatli 

boshqaruv organi qarori bilan belgilanadi; yil davomida ushbu mablagʻlarning boshqa 

maqsadlarga yoʻnaltirilishi cheklanadi; yil yakunida sarflanmay qolgan qoldiq keyingi yilga aynan 

shu maqsadda oʻtkaziladi. 

Taklifning miqdoriy asosi tahlil natijalaridan kelib chiqadi: taʼmirlash intensivligini hech 

boʻlmaganda 2023-yil darajasida saqlash uchun joriy bazada yiliga qariyb 7,2 mlrd. soʻm zarur, 

uzoq muddatli tamoyil esa taʼmir xarajatlarini oʻrtacha yillik amortizatsiya surʼatiga mutanosib 

ushlab turishdir. Natijada hisobot yilida bajarilgan barcha qurilish-taʼmirlash ishlari yagona mezon 

asosida toifalanib, ularning 2 230,0 mln. soʻmi kapital, 494,0 mln. soʻmi joriy xarajat sifatida tan 

olingan, kapital xususiyatli xarajatlar 241 100/3 ishchi schyoti orqali kapitallashtirilgan, 

balansdagi bino va inshootlar toʻliq registrga kiritilgan. 

 

Muhokama 
Olingan natijalar xorij tajribasida kuzatilgan umumiy qonuniyatni tasdiqlaydi: rivojlangan 

tizimlarda keyingi xarajatlarni tan olish qoidasi ham bizdagi kabi tamoyil koʻrinishida yozilgan, 

ammo u miqdoriy chegaralar, hujjat shakllari, registrlar va uslubiy qoʻllanmalar bilan toʻldirilgan 

[9, 13, 14]. 8-son BHS bilan IPSAS 17 oʻrtasidagi farq qoidaning oʻzida emas, uning amaliy 

mexanizm darajasiga yetkazilganida ekani aniqlandi. 

Mahalliy tadqiqotlar bilan qiyoslaganda muallif yondashuvining farqi quyidagilarda 

namoyon boʻladi: birinchidan, tan olish qoidasi texnik, vaqt va miqdoriy elementlarning 

hujjatlashtirilgan kombinatsiyasi sifatida qurilgan; ikkinchidan, mezon ish turlari boʻyicha ishchi 

schyotlar va obyektlar registri bilan yagona hisob mexanizmiga birlashtirilgan; uchinchidan, hisob 

takliflari taʼmirni moliyalashtirishning smeta mexanizmi bilan bogʻlangan; toʻrtinchidan, takliflar 

yirik budjet tashkilotining besh yillik real hisobot maʼlumotlarida sinovdan oʻtkazilgan. 

Retrospektiv baholash shuni koʻrsatdiki, taklif etilgan mexanizm 2021-yildan amalda boʻlganida 

besh yillik 25,8 mlrd. soʻmlik kapital taʼmir aktivlashtirilib, bino va inshootlar qiymati 2025-yil 

oxirida 69,6 mlrd. soʻm emas, qariyb 95 mlrd. soʻm darajasida shakllangan boʻlar edi. 

 

Xulosa va takliflar 
Oʻtkazilgan tadqiqot natijasida quyidagi xulosa va takliflar shakllantirildi: 

1. Tadqiqot obyektining 2021-2025-yillardagi hisobotlari tahlili taʼmirlash xarajatlarining 16,1 

mlrd. soʻmdan 1,1 mlrd. soʻmgacha qisqarganini, taʼmirlash intensivligining 23,1 foizdan 1,4 

foizgacha pasayganini va 25,8 mlrd. soʻmlik kapital taʼmirlash xarajatlari aktivlashtirilmasdan 

davr xarajatiga yozilganini koʻrsatdi. Muammolarning ildizi - 8-son BHSdagi tan olish 

tamoyilining tekshiriladigan mezon va majburiy protseduralar bilan taʼminlanmaganidir. 

2. Kapital taʼmirlash xarajatlarini aniqlashning uch elementli mezoni - texnik, vaqt va miqdoriy 

elementlar kombinatsiyasiga asoslangan holda xarajatlarning kamida ikki elementi bajarilgan 

taqdirda kapitallashtirilishini belgilash va uni toifalash qarori varagʻi orqali hujjatlashtirish taklif 

etiladi. Mezon chegaraviy holatlarda ham bir maʼnoli natija berib, toifalashni subyektiv 

baholashdan hujjatga tayangan, tekshiriladigan jarayonga aylantiradi. 

3. Qurilish-taʼmirlash xarajatlarini ularning turlari kesimida “Bino va inshootlarga kapital 

qoʻyilmalar” schyoti tarkibida 241 100/1 - “Bino va inshootlarni yangi qurishga kapital 

qoʻyilmalar”, 241 100/2 - “Bino va inshootlarni rekonstruksiya qilishga kapital qoʻyilmalar”, 241 

100/3 - “Bino va inshootlarni kapital taʼmirlashga kapital qoʻyilmalar” ishchi schyotlarida hisobga 

olish taklif etiladi. 

4. Qurilish-taʼmirlash xarajatlari hisobida bino va inshootlar obyektlarining yagona registrini 

qoʻllash hamda obyekt kodini hisob tizimida majburiy analitik belgi sifatida joriy etish taklif 

etiladi. Registr taʼmirlash xarajatlarini obyektlar kesimida kuzatish imkonini beradi. 

5. Budjet tashkilotining budjetdan tashqari mablagʻlar boʻyicha smetalarida kapital taʼmirlash 

maqsadida rejalashtirilib sarflanmay qolgan qismini kelgusi yil smetalarida xarajat guruhlariga 

qayta taqsimlamasdan aynan shu maqsadda sarflanishini taʼminlash taklif etiladi. Bu taʼmirni 

moliyalashtirishni daromad tebranishlaridan himoya qiladi. 

